
Ha kabakilan nin Anawotong, ma-in mita ahawa ya Inggo 
boy Indang ya ma-in anak ya ngalan ay Banghol ya an 
asahan la nin mamiyay konla.

	 Anturuan ni Inggo hi Banghol no pangno mananem boy 
manlawan. Anhomonol itaman hi Banghol piro mas labay na nin 
magdagaw.

	 Nilumateng ya makhaw ya bagyo ha Anawotong, 
nangahira ya palih, nikatumba ya pawpoon bungang kayo boy 
nangamati ya kawkuna ha hapa. Ayin nin maikan ya mitata-
anak.

	 Hay panlawan tana ha kabakilan ya maari nin gaw- en no 
ma-in et makit ya natila ha nalaba ya makhaw ya bagyo.

	 Tinur-an hi Banghol no pangno mangikana nin lawan. 
Ona, itakel mo ya yubil ha bawey, ugnaten palako ha luta boy 
itakel ha pegpe. Pangayari, ikabit nin mahampat ya pisiw boy 
pahakloy boy igwa hana ya pa-en.

	 “Natutuwan mo nayi tama ya pangikana nin lawan?”, hay 
pastang ni Inggo.

	 “Awo Tatay,” tobay ni Banghol.

	 Nanige hana ya mita tatay. Ha bandan baytan naglako 
hi Inggo. Hi Banghol itaman ha baba. Ingkana hana ni Banghol 
ya lawan piro tinamlad ya nin ikabit mahampat ya pisiw boy 
pahakloy.

	 Nanganti ya mita tatay nin ongnoy oras, allo boy domingo. 
Angga ha ma-in natamulawan ya tatay ni Banghol ya bawbaboy 
dikot palako ha lawan nin anak na.

	 Nipagdaan ya baboy dikot, piro ayen nahilo ta nahira 
bungat ya lawan bana ta ahe kinabit nin mahampat ni Banghol 

ya pisiw boy pahakloy.

	 Nurong pakil pakil, nabitil boy malele ya mita tatay. 
Makapey hana simpri ya nanay na. “Poto, Makapey kayi hana 
ni tatay mo. Kayanen mo nin mabiyay,” malele ya wawali ni 
Indang.

	 “Nanay boy Tatay, magbalik ko ha kabakilan. Biyayen ka 
tawo.”, pangako ni Banghol.

	 Sinikap ni Banghol, hinoyhoy nay kabakilan, nanikap nin 
pamamangan boy mahampat nin nangikana nin lawan baboy 
dikot.

	 Mintras ampanganti ha mahilo ya baboy dikot, nangona 
ya pon boy nanguli poon kayo. Malaem ya nakwa na para konla.
Binumalik ya ha lawan boy ibat ha pwesto na ay nakalenge ya 
nin uwik nin biyay ya baboy dikot.

	 Maliga nin nurong hi Banghol ya mihay responsabli ya anak 
boy nabiyan nin hokaw ya maw-matontawo na.


